
A autenticidade converteuse nun dos valores centrais do marketing 
contemporáneo, especialmente na construción de marcas vinculadas a identidades 
territoriais e culturais (Klein 2000; Beverland 2005). Neste contexto, a lingua 
constitúe un recurso privilexiado para proxectar proximidade, lexitimidade e 
pertenza e pode adquirir tamén valor económico como elemento de diferenciación 
(Heller 2003; Duchêne e Heller 2012). Porén, o emprego dunha lingua minorizada 
non garante por si só que unha marca sexa percibida como auténtica. Esta 
comunicación parte desta tensión para preguntarse como se constrúe 
ideoloxicamente a galeguidade de dúas das principais marcas deportivas de Galicia: 
o RC Celta e o RC Deportivo. 

Desde o marco das ideoloxías lingüísticas (Woolard 2008) e dos estudos sobre 
autenticidade (Coupland 2003; Bucholtz e Hall 2005) e marketing da identidade 
(Klein 2000), analízase a relación entre as estratexias comunicativas dos dous clubs 
e a percepción social da súa identidade. Máis que determinar cal emprega máis o 
galego, o obxectivo é comprender como se constrúen e se autentican socialmente 
diferentes relatos de galeguidade e que factores favorecen a súa visibilidade e 
recoñecemento. 

O corpus combina a análise das publicacións das contas de Instagram @rccelta e 
@rcdeportivo con entrevistas semiestruturadas a persoas responsables da 
comunicación dixital de ambas as entidades. Analízase tamén a circulación social 
destas estratexias a través dun vídeo de @patriiotero e dos comentarios xerados 
arredor del, atendendo especialmente ás ideoloxías lingüísticas sobre 
autenticidade, identidade e galeguidade. 

A comunicación sostén que a autenticidade non deriva unicamente das prácticas 
lingüísticas das marcas, senón do relato identitario que constrúen e, sobre todo, do 
seu recoñecemento social (Coupland 2003; Bucholtz e Hall 2005). Neste sentido, 
proponse entender a galeguidade como unha construción ideolóxica negociada nas 
redes sociais, onde institucións e audiencias participan na produción e disputa dos 
significados asociados á lingua, ao territorio e á identidade. Máis alá do fútbol, o  

denominado «derbi galego» convértese así nun escenario privilexiado para analizar 
como se constrúen, se autentican e se disputan as formas contemporáneas de 
autenticidade de marca. 

